STEE- INFORMAZIO ORRIA .

2010-2012 LAN HITZARMENA

Hau ez da STEE-EILASen hitzarmena;
hau ez da lrakaskuntza Publikoak behar duen hitzarmena

1. SARRERA

Eskuartean duzun Lan Hitzarmen hau 2010eko ekainean sinatu zuten Hezkuntza Sailak,
CCOOk eta UGTk, eta honek arautuko ditu EAEko unibertsitatez kanpoko irakasleon lan-
baldintzak 2012ra arte. STEE-EILASetik askotan adierazi dugun moduan, sinadura hori
berri txarra izan da irakasleontzat bi arrazoiongatik:
e gure lan-baldintzetan aurrerapen nabarmenik ez dakarrelako, baina bai
atzera pausu larri batzuk
e irakaskuntza publikoan eguneroko lanean beharrezkoak ditugun baliabideak
bermatzen ez direlako

Gainera, sinatzaileek sektoreko gehiengo sindikalaren oposizioarekin onartu dute
Lan Hitzarmen hau, 2007an egin zuten moduan. Bitxia bada ere, 2007ko CCOOren
ordezkari sindikal oso esanguratsuak 2010ean mahaiaren beste aldean aurkitu ditugu,
Administrazioan. Susmo txarrak pizteko arrazoiak bagenituen eta hala izan da: 2007an
hasitako bide okerrari jarraipena eman zaio hierarkizazioa bultzatuz, irakasle ordezkoen
egoera kaltetuz, baliabideetan erantzun eskasa ...

Lan Hitzarmenaren prozesua eta edukia ulertzeko, beharrezkoa zaigu atzera egitea,
2009ko azaroan eta abenduan sinatu ziren hitzarmenak ezagutzeko:

2. LAKUAKO MAHAIETAKO AKORDIOAK

Gure Lan Hitzarmena negoziatu baino lehen, 2009ko neguan, Lakuan bi lan-akordio hartu
ziren (guretzat eta Eusko Jaurlaritzako beste sektore guztientzat). Gure Lan Hitzarmena
2010eko ekainean sinatu dutenek han adostutakoaren azpitiko erabakiak hartu dituzte,
jasota zegoen horretan atzera joanez; ikus dezagun:

a) EPE deialdiak: Han gutxieneko kopurua (1200 urteko) zehaztu zen eta
jubilazioagatiko bakanteak gehitzen ziren (500en bat urteko), baina gure Lan
Hitzarmenean bakarrik lehen 1200 bermatzen dira eta bestea Batzorde
parekidearen esku uzten da; zalantzak daude, beraz, urteko 1700 plaza izango
diren.

b) Baimenak eta lizentziak: Honetan aldaketarik ez da egon, Lakuan sinatu zena
zuzenean sartu da gure Lan Hitzarmenean; horregatik hobekuntza batzuk
badaude: 3tik 4 hilabetera norbere eginbeharretarako baimena, edoskitze baimena
12 hilabetera, aitatasun lizentzia 21 egunekoa, gaixotasun oso larriagatiko
murrizketa ...

c) Soldata igoera: Lakuako mahaian sinatu zen soldata igoera (0,3) bertan behera
geratu da gure Lan Hitzarmenean; are gehiago, soldata Eusko Jaurlaritzaren
aurrekontuen eta erabaki legalen arabera uzten du (70. artikulua)!

d) Aurretiko erretiroagatiko sariak: Gure Lan Hitzarmenean adostu dituzten
erretiro-sariak Lakuako Mahaian funtzionario guztiontzat onartu zirenaren azpitik
daude; horrela, jubilatzean, irakasleek bi hilabeteri dagokion kantitatea galduko
dute (bi hilabetetako soldata osoa). Inork ez du zergatia azaldu!

3. LAN HITZARMEN HONEN ALDERIK BELTZENAK

Kontua, halere, ez da bakarrik aurretiko akordio horiek guretzat gutxitu egin zirela, beste
arazo larri batzuk ere ikusten ditugu STEE-EILASen:

Plantillak eta baliabideak: Urteetako irizpideetan aldaketak daude, eragin
desberdinetakoak; lehen hezkuntzan 2010eko eskola zuzendarien mobilizazioak
ondoriorik latzenak -ez guztiak- geldiarazi zituen arren; murrizketak ere badaude
bigarren hezkuntzako, batxilergoko eta lanbide heziketako bikoizketetan eta laguntzetan.
Honetaz bi ohar:

v Denok nabaritzen dugu eskolan lan zama pilatzen jarraitzen dugula eta aurrera
egiteko baliabide gehiago behar ditugula (aniztasunari egoki erantzuteko,
bizikidetza lantzeko, proiektuak aurrera eramateko, hobekuntza didaktikoa
bideratzeko...).

v Plantillak zehazteko garaian irizpideak aldatzeko ahalmena berarentzat
gordetzen du administrazioak. Ez du inolako konpromiso irmorik nahi, eskuak
libre nahi ditu, ikastetxeen eta sindikatuen eskumenen kalterako, hauek era
nabarmenean mugatuz.

Diru-sariak eta hierarkizazioa: Eredu aldaketa iragartzen du Lan Hitzarmen honek:
seiurtekoen kapitalizazio sistemarekin amaitzen da, nahiz eta emaitza onak ekarri dituen
guztiontzat (sistema horrekin lortua genuen guztiok, ordezko zein funtzionario, laugarren
seiurtekora artekoa kobratzea). Oraingo Lan Hitzarmenean irakasle-karrerari lotuko zaio
prozedura (funtzionarioentzat bakarrik, beraz), sinatzaileek negoziatuko duten moduan.
Nork uste du hezkuntza kalitatea indartuko dela gure arteko mailakatzea areagotuz,
hierarkiak bultzatuz eta soldata desberdintasunak ezarriz? Ez da hori STEE-EILASen
eredua, inondik inora.

Ordezkapenak: Lan Hitzarmen honetan ordezkapen gehienak betetzeko egun bat
gehiagoko epea luzatu dute. Hori gutxi balitz, ordezkapenak lehen egunetik ez betetzeko
bidea ireki dute, ikastetxeetan egoera 0so zaila sortuz eta irakasleon lan zama handituz.
Aldaketa onartezinak dira!

IRALE: Prestakuntza eskaintza ahuldu dute kantitatean eta kalitatean, R300, R400 eta
R600 ikastaroak bereziki zigortuz (kopuru murritzagoak, liberazio denbora motzagoak...).
Baldintzak okertzen dira: nori eta zergatik interesatzen zaio IRALE ahulago bat?

Ordezkoak: Honen guztiaren ondorioz, ordezkoen egoera askoz kaskarragoa da: lan
gutxiago dago ordezkoentzat, seiurtekoen kapitalizazioa galdu da ... I1zan ere, murrizketa
desberdinen eragina nabarmen pairatu da kolektibo honetan, prekarietatea handitu baita,
noiz eta soldatak murrizten diren garaian.

Beste premiazko kontu askotan Lan Hitzarmen honek ez dakar ezer: 55 urtetik
gorakoentzako eskola orduen murrizketa, behar berezien erantzuna, interinoen
estabilitatea, guztiontzako erretiro hartzeko aukera berdinak ...

4. AMAIERA

Arrazoiak baditugu Lan Hitzarmen hau arbuiatzeko eta horregatik bere ondoriorik
latzenak salatzen jarraituko dugu. Mobilizazioetan eta bereziki 2010eko maiatzaren
25eko greba arrakastatsuan argi adierazi genuen langileok eta eskolek zer behar duten;
langileon ordezkaritzaren gehiengoa baztertzen nekez egingo da aurrera.

Ez ditugu inondik ikusten Eskola Publikoa indartuko dituzten neurriak, eta bai
ahuldadean jarriko dituzten erabakiak. Eskola Publikoak eta bertan lan egiten
dugunok zerbait hobea merezi dugu.

STEE-EILAS, 2010eko udazkenean

